
PËRMBLEDHJE

1 Anketimi deliberativ është një formë e veçantë e konsultimit politik ku ndërthuren teknikat e hulumtimit të opinionit 
publik dhe debatit publik për të zbuluar se çfarë opinioni do të kishte publiku për një çështje të caktuar nëse 
qytetarëve do t’u jepej një mundësi për t’u informuar më mirë. Anketimi deliberativ tenton të marrë parasysh 
preferencat dhe opinionet e qytetarëve para dhe pasi këta të fundit të kenë pasur mundësinë për të bërë gjykime të 
mirëvlerësuara bazuar në informacione të balancuara dhe pas diskutimeve me bashkëqytetarët e tjerë. Për më shumë 
informacion vizitoni http://cdd.stanford.edu

2 Në grupin eksperimental bënin pjesë qytetarë të zgjedhur rastësisht nga kampioni i anketimit kombëtar, të cilët patën 
mundësinë të diskutonin për temat në fjalë dhe të merrnin informacione nëpërmjet materialeve informuese dhe 
seancave me ekspertë të pavarur gjatë një aktiviteti katër-ditor të quajtur “Shqipëria n’Kuvendim”.

3 Në grupin e kontrollit bënin pjesë qytetarë të tjerë të zgjedhur rastësisht nga kampioni i anketimit kombëtar, por që 
nuk morën pjesë në aktivitetin katër-ditor.

4 Anketimi kombëtar u administrua nga IDM gjatë periudhës 8-18 tetor 2021.

5 Secila temë ishte objekt diskutimi për 60 minuta në tetë grupe të vogla debati dhe pasohej me në një seancë diskutimi 
me ekspertë me të njëjtin minutazh. 

Instituti për Demokraci dhe Ndërmjetësim 
(IDM) zhvilloi ushtrimin e parë në rang 
kombëtar të anketimit deliberativ,1 të quajtur 
“Shqipëria n’Kuvendim” dhe të mbajtur në 
Tiranë në datat 18-21 nëntor 2021. Anketimi 
deliberativ mbështetet në tre anketa – një 
anketim me kampion përfaqësues kombëtar 
prej 1,200 të anketuarish, një anketim me 
një grup eksperimental2 me 110 të anketuar 
dhe një tjetër anketë me një grup kontrolli3 
me 110 të anketuar të tjerë. Gjetjet e këtij 
raporti tematik mbështeten tek të dhënat e 
anketimit kombëtar4 si dhe në këndvështrimet e 
pjesëmarrësve të grupeve të vogla të diskutimit5 
të organizuara gjatë aktivitetit “Shqipëria 
n’Kuvendim”. Anketimi kombëtar paraqet 
perceptimet dhe qëndrimet e shqiptarëve ndaj 
alternativave të mundshme për zgjidhje për 
një sërë çështjesh që lidhen me mbikëqyrjen 
parlamentare, pjesëmarrjen e qytetarëve në 
veprimtarinë parlamentare, demokracinë 
e brendshme të partive politike, sistemin 
zgjedhor, votën e diasporës, ndryshimet 
klimatike dhe imigrimin ekonomik në Shqipëri. 

Përsa i përket reformës zgjedhore, pothuajse 
gjysma e të anketuarve mendojnë se sistemi 
aktual zgjedhor nuk pasqyron vullnetin 
e qytetarëve. Lidhur me një kalim të 

mundshëm në sisteme të tjera, të dhënat 
e anketimit shfaqin një mbështetje prej 
67.8% për kalimin në sistem mazhoritar. 
Pjesëmarrësit në “Shqipëria n’Kuvendim” e 
mbështetën kalimin në sistem mazhoritar 
duke argumentuar se krijon marrëdhënie më 
të afërt mes përfaqësuesit dhe zgjedhësve. 
Megjithatë, pjesëmarrësit shpesh ishin të 
paqartë mbi mënyrën e funksionimit të disa 
sistemeve zgjedhore specifike. Të anketuarit e 
mirëarsimuar dhe të anketuarit në moshë më 
të vjetër duket se janë më të informuar se sa 
të anketuarit më të rinj dhe të anketuarit me 
arsim të ulët. Një në tre të anketuar shprehet 
se deputetët nuk janë fare të informuar mbi 
shqetësimet dhe prioritetet e qytetarëve. 
Ndërsa gati dy të tretat shprehen se janë të 
gatshëm të kontaktojnë me politikanë ose 
deputetë.

HYRJE

Sistemi zgjedhor është në qendër të strukturës politike 
të një vendi. Nëpërmjet proceseve zgjedhore periodike, 
preferencat politike të qytetarëve përkthehen në 
përfaqësues në nivel lokal dhe qendror të qeverisjes. Një 
sistem zgjedhor përcakton çështje themelore, të tilla si 
kriteret e përfaqësimit, madhësia e parlamentit, madhësia 
e zonave zgjedhore, sistemi i votimit dhe rregulla të tjera të 
konkurrencës politike. Për këtë qëllim, reformat zgjedhore 
duhet të hartohen dhe zbatohen me kujdes.
Shqipëria ka eksperimentuar me tetë reforma zgjedhore 
në periudhën postkomuniste dhe ka provuar të tre llojet 
kryesore të sistemeve zgjedhore, konkretisht, mazhoritar, 
proporcional dhe të përzier. Aktualisht, Shqipëria zbaton 
sistemin proporcional rajonal. Raportet e monitorimit të 
zgjedhjeve, në veçanti raportet e OSBE/ODIHR, kanë dhënë 
rregullisht rekomandime të vlefshme për përmirësimin 
e sistemit zgjedhor dhe garantimin e paanshmërisë dhe 
integritetit të procesit zgjedhor.

PREFERENCAT DHE QËNDRIMET 
E SHQIPTARËVE MBI REFORMËN 
ZGJEDHORE6 

6 Në këtë seksion, në analizë shkalla nga 1-10 është grupuar në tre kategori:: 0-3 e parëndësishme, 4-6 neutral, dhe 
7-10 e rëndësishme.

7 Kjo pyetje është me disa alternativa.

Qytetarët u pyetën për njohuritë e tyre mbi 
mënyrën e zgjedhjes së kandidatëve për 
deputet sipas sistemit zgjedhor aktual. Të 
dhënat tregojnë se 32% nuk kanë informacion, 
ndërsa vetëm 25.2% besojnë se mund të 
shprehin preferencën e tyre për një kandidat 

partie (shih figurën 1).7 Të anketuarit e 
paarsimuar, me të ardhura mujore të ulëta ose 
të anketuarit në pension priren të jenë më të 
painformuar. Ndërsa të anketuarit me arsim të 
lartë duket se janë më të informuar.

FIGURA 1: CILAT NGA TË MËPOSHTMET (NËSE KA) JANË TË VËRTETA PËR SISTEMIN QË PËRDORET 
AKTUALISHT PËR ZGJEDHJEN E DEPUTETËVE TË KUVENDIT? (LEJOHET MË SHUMË SE NJË 
PËRGJIGJE)

mësipërmet

Nuk e di



5REFORMA E SISTEMIT ZGJEDHOR

Të dhënat tregojnë se 48.1% e të anketuarve 
nuk janë dakord se sistemi aktual zgjedhor për 
Kuvendin e Shqipërisë pasqyron vullnetin e 
qytetarëve. Vetëm 17.6% mendojnë se sistemi 
aktual reflekton siç duhet preferencat e tyre, 
ndërsa 31.9% janë neutralë (shih figurën 28). Të 

8	 Për	këtë	grafik,	në	analizë	shkalla	nga	1-10	është	grupuar	në	tre	kategori:	0-3	jo	dakord,	4-6	neutral	dhe	7-10	dakord	
me deklaratën.

anketuarit e grupmoshës së re ose të mesme 
priren të mos pajtohen me deklaratën. E njëjta 
gjë vlen edhe për të anketuarit e papunë 
dhe ata me arsim të ulët. Nga ana tjetër, të 
anketuarit e punësuar në sektorin publik priren 
të pajtohen më shumë se të tjerët.

FIGURA 2: SISTEMI AKTUAL ZGJEDHOR PËR KUVENDIN E SHQIPËRISË E PASQYRON PLOTËSISHT 
VULLNETIN E QYTETARËVE.

Qytetarët u pyetën për kalime të mundshme 
nga sistemi aktual zgjedhor në sisteme të 
tjera si sistemi proporcional kombëtar, sistemi 
mazhoritar apo sistemi i mëparshëm hibrid. 
Sa i përket sugjerimit për kalimin në sistemin 
proporcional kombëtar, 38.4% janë dakord, 
34.2% janë neutralë, ndërsa 14.1% zgjodhën 
alternativën ‘nuk e di’ (shih figurën 3). Gjetjet 
tregojnë se burrat dhe të anketuarit më të 
moshuar e mbështesin më tepër propozimin. 
Ndërsa, gratë dhe të rinjtë e anketuar janë 
grupimet që janë shprehur më shumë ‘nuk e di’.

Gjatë diskutimeve në “Shqipëria n’Kuvendim”, 
pjesëmarrësit argumentuan se sistemi 

proporcional kombëtar është më i 
qëndrueshëm ndaj blerjes së votave, shmang 
mbingarkimin e listave zgjedhore me kandidatë 
të pakualifikuar dhe shmang korrupsionin në 
nivel lokal. Të tjerë vunë në dukje se sistemi 
proporcional kombëtar do të prodhonte 
kandidatë të painformuar mbi çështjet e 
komunitetit. Ndërsa pjesëmarrësit e rinj 
vlerësuan sistemin aktual. Megjithatë, dallimi 
midis sistemeve nuk ishte gjithmonë i qartë për 
pjesëmarrësit.

FIGURA 3: KALIMI NGA SISTEMI AKTUAL PROPORCIONAL RAJONAL NË SISTEMIN PROPORCIONAL 
KOMBËTAR (ME VETËM NJË LISTË KOMBËTARE)

Lidhur me propozimin për të kaluar në sistem 
mazhoritar, të dhënat e anketës tregojnë 
mbështetje të konsiderueshme, me 67.8% 
të cilët e mbështesin dhe vetëm 5% që nuk e 
mbështesin (shih figurën 4). Të anketuarit e 
grupmoshës 65-74 vjeç dhe 75-84 vjeç priren 
të pajtohen më shumë me propozimin. Nga 
ana tjetër, të anketuarit që kanë përfunduar 
arsimin e mesëm duket se janë më skeptikë. 
Gjatë “Shqipëria n’Kuvendim”, pjesëmarrësit 

theksuan se marrëdhënia që një sistem krijon 
ndërmjet kandidatit dhe elektoratit është 
thelbësore në gjykimin e sistemeve zgjedhore. 
Në këtë kontekst, ata shprehën mbështetje 
të konsiderueshme për zbatimin e sistemit 
mazhoritar pasi besojnë se i lejon kandidatët 
të lidhen më mirë me komunitetin që do të 
përfaqësonin. Përveç kësaj, pjesëmarrësit 
argumentuan se sistemi mazhoritar kontribuon 
në demokratizimin e partive politike. 

FIGURA 4: KALIMI NË SISTEM TË PASTËR MAZHORITAR (DEPUTETI I ÇDO ZONE ZGJIDHET ME 
SHUMICËN E VOTAVE TË QYTETARËVE)

Megjithatë, ata vunë në dukje gjithashtu se 
sistemi nuk do të pasqyronte një përfaqësim të 
drejtë të votës popullore të partive politike.

Të anketuarit janë të ndarë në lidhje me 
propozimin për t’u rikthyer në sistemin e 
mëparshëm hibrid. 34.6% janë neutralë 
(shih figurën 5). Të anketuarit 55-64 vjeç 
priren të pajtohen më shumë në krahasim 
me të anketuarit e moshës 25-34 vjeç. Gjatë 

diskutimeve në “Shqipëria n’Kuvendim”, 
pjesëmarrësit u shprehën të zhgënjyer nga 
sistemet zgjedhore të zbatuara deri më tani. 
Ata argumentuan se ka nevojë për vazhdimësi 
të një sistemi dhe për të shmangur praktikën 
e çdo qeverie për të injoruar zhvillimet e 
mëparshme dhe për të filluar nga e para duke 
sugjeruar dhe zbatuar idetë e veta.

FIGURA 5: RIKTHIMI NË SISTEMIN E MËPARSHËM ZGJEDHOR ME ZGJEDHJEN E 100 DEPUTETËVE 
ME SISTEM MAZHORITAR DHE 40 ME SISTEM PROPORCIONAL

Të dhënat e anketimit nxjerrin në pah 
mbështetje të konsiderueshme për kalimin në 
lista plotësisht të hapura në sistemin aktual 
zgjedhor. Nga të anketuarit, 49.8% priren 
të mbështesin propozimin dhe vetëm 9.5% 
priren ta kundërshtojnë atë (shih figurën 6). 
Të anketuarit me arsim të lartë dhe ata që i 
përkasin grupmoshës 45-74 vjeç e mbështesin 
më tepër propozimin. Të anketuarit në 
pension priren të jenë më pak në favor, ndërsa 
studentët më shumë shprehen ‘nuk e di’. 
Për çështjen e listave të hapura/të mbyllura, 
pjesëmarrësit në “Shqipëria n’Kuvendim” 
argumentuan se sistemi proporcional me lista 
të hapura rrit konkurrencën e brendshme 
partiake, konsolidon parimin e meritokracisë 
dhe dobëson pozitën e udhëheqësit të partisë. 
Për më tepër, pjesëmarrësit e konsideruan 

sistemin me lista të hapura si një mjet për 
zbatimin e demokracisë së drejtpërdrejtë. 
Megjithatë, të tjerë theksuan se një 
konkurrencë e brendshme e ashpër nuk do ta 
lejonte partinë politike të vepronte dhe të sillej 
e unifikuar.

Lidhur me pyetjen se sa të informuar janë 
deputetët për shqetësimet e qytetarëve, 
27.7% e të anketuarve shprehen se janë pak të 
informuar, ndërsa një pjesë e konsiderueshme 
(35.4%) shprehen se deputetët nuk janë aspak 
të informuar për shqetësimet e qytetarëve. 
(shih figurën 7). Gratë, të anketuarit më të 
rinj, të anketuarit e paarsimuar dhe ato me 
të ardhura mujore të pakta shprehen më së 
shumti se deputetët nuk janë të informuar për 
shqetësimet e qytetarëve. 

FIGURA 6: KALIMI TEK LISTAT PLOTËSISHT TË HAPURA NË SISTEMIN AKTUAL ZGJEDHOR

Ndërsa të anketuarit në pension dhe të 
anketuarit me të ardhura mujore të larta 
pohojnë se deputetët janë disi të informuar. 
Pjesëmarrësit në “Shqipëria n’Kuvendim” 
ishin skeptikë për ndikimin që do të kishte 

ndryshimi i sistemit zgjedhor në performancën 
e deputetëve. Një pjesëmarrës u shpreh se 
“Deputetët nuk po adresojnë asnjë shqetësim. 
Kombëtar apo lokal!”

FIGURA 7: SA TË INFORMUAR MENDONI SE JANË DEPUTETËT PËR PRIORITETET DHE 
SHQETËSIMET E QYTETARËVE NË VEND?

Të dhënat e anketimit tregojnë se dy nga 
tre të anketuar janë të gatshëm, në shkallë 
të ndryshme, të kontaktojnë me politikanë 
ose deputetë, ndërsa 23.9% nuk janë aspak 
të gatshëm (shih figurën 8). Burrat dhe të 
anketuarit me të ardhura mujore të larta 

duket se janë më të gatshëm të kontaktojnë 
me politikanë ose deputetë. Ndërsa gratë, të 
anketuarit e grupmoshës 75 – 85+ vjeç dhe të 
anketuarit me arsim të ulët duket se janë më 
ngurrues.

FIGURA 8: SA TË GATSHËM DO TË ISHIT PËR TË KONTAKTUAR ME POLITIKANË OSE DEPUTETË 
QOFTË FIZIKISHT, QOFTË ME SHKRIM APO NË FORMA TË TJERA? 

9	 Për	këtë	grafik,	në	analizë	shkalla	nga	1-10	është	grupuar	në	tre	kategori:	0-3	jo	dakord,	4-6	neutral	dhe	7-10	dakord	
me deklaratën.

Lidhur me pyetjen nëse ndarja administrativo-
territoriale e vitit 2014 imponon zona zgjedhore 
të cilat deformojnë vullnetin e zgjedhësve në 
votime për zgjedhjet lokale apo parlamentare, 
qytetarët janë kryesisht të pavendosur. Më 
shumë se një e treta është neutral (shih figurën 
99). Të anketuarit e punësuar në sektorin 

publik priren të mos pajtohen me deklaratën 
në krahasim me ata të punësuar në sektorin 
privat. Të anketuarit me të ardhura mujore të 
ulëta ose mesatare gjithashtu duket se nuk janë 
dakord me deklaratën. Ndërsa burrat dhe të 
anketuarit më të vjetër priren të jenë dakord 
me deklaratën.

FIGURA 9: NDARJA ADMINISTRATIVO-TERRITORIALE E VITIT 2014 IMPONON ZONA ELEKTORALE 
TË CILAT E DEFORMOJNË VULLNETIN E ZGJEDHËSVE NË VOTIME PËR ZGJEDHJET LOKALE OSE 
PARLAMENTARE.

Në përputhje me gjetjet e mësipërme, nga 
anketimi rezulton se qytetarët nuk janë të 
mirëinformuar për ndarjen administrativo-
territoriale. Siç pasqyrohet më poshtë, 32.1% 
shprehen se nuk janë në dijeni të numrit të 
njësive të qeverisjes vendore sipas ndarjes 
administrativo-territoriale të vitit 2014 (shih 
figurën 10). Të anketuarit me të ardhura mujore 
të ulëta ose pa arsim janë më të painformuar 
në lidhje me ndarjen. Ndërsa të anketuarit më 

të rinj dhe të anketuarit me të ardhura mujore 
të larta ose me arsim të lartë duket se kanë 
njohuri më të sakta.

Gjatë diskutimeve në “Shqipëria n’Kuvendim”, 
pjesëmarrësit e vlerësuan ndarjen 
administrativo-territoriale të papërshtatshme. 
Ata argumentuan se çdo reformë e ardhshme 
zgjedhore duhet të lidhet me një reformë të re 
administrativo-territoriale.

FIGURA 10: SIPAS NDARJES ADMINISTRATIVO-TERRITORIALE TË VITIT 2014 SHQIPËRIA PËRBËHET 
NGA:

6.8%

38.6%

2.3%

20.2%

32.1%

16 qarqe 
dhe 34 bashki

12 qarqe 
dhe 56 bashki

3 qarqe 
dhe 25 bashki

Asnjë 
nga më sipër

Nuk e di



11REFORMA E SISTEMIT ZGJEDHOR

METODOLOGJIA 

Për anketimin kombëtar u përdor një kampion përfaqësues i 
popullsisë shqiptare, ku të anketuarit u zgjodhën në mënyrë 
rastësore nga të gjitha bashkitë dhe njësitë administrative të 
vendit. Përdorimi i një kampioni të ponderuar përfaqësimi 
kombëtar na bën të mundur që gjetjet t’i aplikojmë për të 
gjithë popullsinë në vend. Si rrjedhim, niveli i rëndësisë 
statistikore të kampionit përshkruhet si vijon: për një 
popullatë shqiptare rezidente në moshë madhore prej 
2,220,569 , me një madhësi kampioni prej 1,200 të 
anketuarve, për një nivel besimi 95%, intervali i besimit është 
± 2,83; dhe për një nivel besimi prej 99%, intervali i besimit 
është ± 3,72.
Për të përcaktuar madhësinë e kuotës së secilit prej qarqeve 
të vendit, numri i popullsisë së Shqipërisë u mor nga regjistri 
civil, ndërsa numri i banorëve për secilin qark në 1 janar 
2021 u mor nga Instituti i Statistikave (INSTAT). Edhe pse 
se numri i banorëve në moshën mbi 18 vjeç ndryshonte 
me vetëm 0,31% mes viteve 2019 dhe 2021, ky ndryshim 
nuk ndikoi statistikisht në madhësinë e kampionit sipas 
qarkut dhe në intervalin e besimit të përmendur më sipër. 
Kampioni prej 1,200 të anketuarish u shpërnda në të 61 
bashkitë e 12 qarqeve të vendit. Më pas, shpërndarja sipas 
qarkut u përshtat për të zgjedhur vetëm popullsinë në 
moshë madhore (mbi 18 vjeç) dhe për të përdorur kontrolle 
kuotash për gjininë. Duke qenë se INSTAT nuk i përcakton 
grupmoshat nën 18 vjeç ose mbi 18 vjeç, është përdorur 
teknika e interpolimit linear. Më pas, kjo përzgjedhje u 
ponderua sipas grupmoshave më të fundit të publikuara 
nga INSTAT (në kohën kur u hodh shorti), që ishin të dhënat 
për vitin 2020. Rezultatet e përllogaritura dhe të publikuara 
në këtë analizë janë ponderuar sipas dy dimensioneve: 
shpërndarja gjeografike e popullsisë dhe grupmosha.

DEMOGRAFIA E TË ANKETUARVE

Në total morën pjesë në anketimin kombëtar 
1,200 qytetarë shqiptarë të moshës 18 vjeç e 
sipër nga të gjitha bashkitë e Republikës së 
Shqipërisë. Nga ky kampion me përfaqësim 
kombëtar, 55.1% ishin meshkuj dhe 44.9% ishin 
femra. Pjesa më e madhe e të anketuarve i 
përkiste grupmoshave që varionin nga 18 vjeç 

në 54 vjeç (63.9%). Të anketuarit e moshës 55 
vjeç dhe më shumë përbënin vetëm 36.1% të të 
gjithë kampionit përfaqësues. Lutemi referojuni 
grafikëve të mëposhtëm për më shumë hollësi 
në lidhje me shpërndarjen sipas moshës së 
kampionit. 

MOSHA

13.3%

19.6%

15.0%

16.0%

17.2%

11.4%

6.3%

1.2%

Deri në 24 vjeç

25 - 34 vjeç

35 - 44 vjeç

45 - 54 vjeç

55 - 64 vjeç

65 - 74 vjeç

75 - 84 vjeç

85 + vjeç

GJINIA

44.9%

55.1%

FemërMashkull

Shpërndarja gjeografike ishte 68.6% urbane 
dhe 31.4% rurale. Si për krahasim, të dhënat 
e Institutit të Statistikave (INSTAT) thonë se 
në vitin 2011, 58.2% e popullsisë rezidente 

10	 http://www.instat.gov.al/media/2919/a_new_urban-rural_classification_of_albanian_population.pdf

shqiptare banonte në zonat urbane.10  
Megjithatë, gjatë dhjetë viteve të fundit, ky 
numër është rritur.

VENDBANIMI

68.6%

31.4%

UrbanRural

Pjesa më e madhe e të anketuarve (70.8%) 
kishin një diplomë të shkollës së mesme ose 
kishin diplomë universitare apo pasuniversitare, 
ku 43.1% e tyre kishin përfunduar arsimin e 
mesëm (d.m.th., kishin diplomë të shkollës së 
mesme), ndërsa 27.7% kishin marrë diplomë 

universitare ose pasuniversitare. Plot 28.2% e 
të anketuarve kishin arsim të mesëm të ulët, 
ku 19.6% e të anketuarve kishin përfunduar 
programin e detyrueshëm 8/9-vjeçar, ndërsa 
8.6% nuk kishin përfunduar asnjë nivel arsimor 
ose kishin vetëm arsim fillor (4/5 klasë shkollë).

NIVELI ARSIMOR

1.4%

7.2%

19.6%

43.1%

27.7%

1%

Pa arsim ose arsim fillor të papërfunduar

Me arsim fillor (4/5 klasë shkollë) të përfunduar

Me arsimin e detyrueshëm
(arsim 8/9-vjeçar) të përfunduar

Me arsim të mesëm të përfunduar

Arsim universitar të përfunduar ose më shumë

Refuzim

Rreth 46.9% e të anketuarve ishin të punësuar 
në kohën e anketimit, teksa 72.4% e tyre 
punonin në sektorin privat dhe 27.6% ishin 
të punësuar në sektorin publik. Rreth një e 

pesta e të anketuarve deklaruan se ishin të 
papunë (19.3%), ndërsa 6% ishin studentë, 
20.9% në pension dhe 5.4% zgjodhën përgjigjen 
alternative “tjetër”.

STATUSI I PUNËSIMIT

46.9%

19.3%

6.0%

20.9%

5.4%
1.6%

I/E punësuar I/E papunë Student/e Pensionist/e Tjetër Refuzim

SEKTORI I PUNËSIMIT

27.6%

72.4%

PublikPrivat

Për sa i përket nivelit të të ardhurave të 
rregullta mujore individuale të të anketuarve, 
22.5% e të tyre deklaruan se nuk kishin të 
ardhura të rregullta në kohën e anketimit, 
33,2% fitonin deri në 30,000 lekë/muaj, ndërsa 

21,2% raportuan se merrnin të ardhura të 
rregullta mujore që varionin nga 30,001 lekë në 
50,000 lekë. Vetëm 14.2% e të anketuarve thanë 
se kishin të ardhura mujore individuale mbi 50 
mijë lekë.

NIVELI I TË ARDHURAVE TË RREGULLTA MUJORE INDIVIDUALE (NETO)

22.5%

33.2%

21.2%

12.5%

1.1%

0.6%

8.9%

Pa të ardhura

Deri në 30.000 Lekë / muaj

Nga 30 001 - 
 50 000 Lekë / muaj

Nga 50 001 - 
 70 000 Lekë / muaj

Mbi 70 001 -
100 000 Lekë / muaj

Mbi 100 000 Lekë / muaj

Refuzim

